
Amarabharati Stotram

అమరభారతీస్తోత్రమ్

లలితవాగ్యుతా కావ్యభూషితా సరసకోమలా తత్త్వబోధికా ।
జయతు సర్వదా వేదభూషితా అమరభారతీ భారతే చిరమ్ ॥ ౧॥
కవికులేశ్వరారాధితా తథా యతిపతీశ్వరేనార్చితా సదా ।
లసతు భూతలే శాస్త్రసంయుతా  చిరపురాతనీ దేవభారతీ ॥౨॥
వివిధనాటకైర్గీతిభిర్యుతా   సుకృతవాహినీ వాఙ్విమోహినీ ।
జయతు సర్వదా దేవవన్దితా  అమరభారతీ భూతలే చిరమ్ ॥ ౩॥
సకలమోహనం సంస్కృతస్వనం హితవిధాయకం నీతిదాయకమ్ ।
జయతు సర్వదా కర్మశర్మదం శరణదాయకం భూతలే చిరమ్ ॥ ౪॥
మమ తు భాషణం సంస్కృతం పదం మమ తు పూజనం సంస్కృతం సదా ।
మమ తు లేఖనం దర్శనం తథా మమ హి జీవనం సంస్కృతాయ వై ॥ ౫॥
జనపదే వనే పత్తనే గృహే లసతు సంస్కృతదీపికా సదా ।
అమరభారతీజ్ఞానదీపనాత్  భవతు సంస్కృతాః మానవాః చిరమ్ ॥౬॥
(సమర్పణమ్)

అయి మనోహరే సంస్కృతామ్బికే తవ పదామ్బుజమర్చయామ్యహమ్ ।
తవ కృపావశాత్కావ్యకర్మణి భవతు మే శివం శం చ సన్తతమ్ ॥

– శఙ్కరనారాయణః,కోటకరా

